
“Azərbaycan Dillər Universitetinin 
Nizamnaməsi”nin təsdiq edilməsi haqqında

“Publik hüquqi şəxslər haqqında” 
Azərbaycan Respublikasının 2015-ci il 29 
dekabr tarixli 97-VQ nömrəli Qanununun tətbiqi 
barədə” Azərbaycan Respublikası Prezidentinin 
2016-cı il 3 fevral tarixli 759 nömrəli Fərmanının 
2.6.1-ci yarımbəndinin icrasını təmin etmək 
məqsədilə Azərbaycan Respublikasının Nazirlər 
Kabineti qərara alır: 

1. “Azərbaycan Dillər Universitetinin 
Nizamnaməsi” təsdiq edilsin (əlavə olunur). 

2. Azərbaycan Respublikasının Təhsil Na-
zirliyi Azərbaycan Dillər Universitetinin “Hüquqi 

şəxslərin dövlət qeydiyyatı və dövlət reyestri 
haqqında” Azərbaycan Respublikasının Qanu-
nuna uyğun olaraq zəruri tədbirlər görülməsini 
təmin etsin. 

3. Bu Qərarda dəyişikliklər Azərbaycan 
Respublikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər. 

Novruz MƏMMƏDOV 
Azərbaycan Respublikasının Baş Naziri

ADA Universitetinin müəllim və tələbələri şərəf andı içiblər
 � Sentyabrın 12-də ADA Universitetinin 

müəllim və tələbələri şərəf andı içiblər.

Bu münasibətlə keçirilən 
mərasim Azərbaycan Res-
publikasının dövlət himninin 
səsləndirilməsi ilə başlanıb. 
Tədbir ADA Universitetinin 
45 ölkədən ibarət beynəlmiləl 
ailəsinin bayraq paradı ilə 
davam edib.

Tədbirdə Şərəf Məcəlləsini 
bu tədris ilində universitetə yeni 
qəbul edilmiş 695 yerli və xarici 
bakalavr və magistr tələbələri 
və müəllim heyətinin 49 yeni 
üzvü imzalayıb. Mərasim ADA-
nın qısa tarixində daha bir ilklə 
yadda qalıb – bu ildən fəaliyyət 
göstərən ADA Məktəbinə 
ilk qəbul edilən 253 yuxarı 
sinif şagirdi də tədris zamanı 
akademik əxlaq və dürüstlük 
prinsiplərinə sadiq qalacaqları-
na and içiblər.

Mərasimdə giriş sözü ilə 
çıxış edən ADA Universitetinin 
tədris işləri üzrə prorektoru 
Vəfa Kazdal bildirib ki, şərəf 
andının içilməsi hər yeni 
tədris ilinin əvvəlində keçirilən 
ənənəvi mərasimdir. Şərəf 
Məcəlləsi beş akademik əxlaq 

və dürüstlük prinsipindən 
ibarətdir: “Yalan danışma! 
Aldatma! Plagiatlıq etmə! Ayrı-
seçkilik salma! Bu prinsipləri 
pozmaqda başqalarına yardım 
etmə!” ADA Universitetinin 
fəlsəfəsi akademik əxlaq və 
dürüstlüyün sanksiya, qadağa 
və hədələrin tətbiqi ilə deyil, bu 
dəyərləri yüksək tutan akade-
mik mədəniyyətin aşılanması-
na arxalanır.

İnformasiya texnologiyaları 
və mühəndislik fakültəsinin 
dekanı Araz Yusubov bildi-
rib ki, şərəf andı hamımızın 
həyatında vacib bir qərar, 
yeni bir mərhələnin başlanğıcı 
olub. ADA Universiteti yüksək 
dəyərlər və hədəflər üzərində 
qurulmuş bir təhsil müəssisədir. 
Universitet qısa müddətdə ölkə 
təhsil sistemində yeniliklərə 
imza atıb, müəllim adına inamı, 
hörməti yüksəldib.

Azərbaycan Milli Para-
limpiya Komitəsinin vitse-
prezidenti İlham Zəkiyev 
tələbələrə və müəllim heyətinə 
müvəffəqiyyətlər arzulayıb. O, 

ADA Universitetində yüksək 
səviyyədə təhsil sistemi 
qurulduğunu və bu ali təhsil 
ocağında ixtisaslı kadrlar hazır-
landığını diqqətə çatdırıb.

Tədbirdə ADA Universiteti-
nin rektoru, səfir Hafiz Paşayev 
qısa müddətdə əldə edilən 
nailiyyətlərdən, təhsil ocağın-
dakı sürətli inkişafdan söz açıb, 
uğurların davamlı olacağını 
bildirib. Rektor deyib: “Bu il 
700-dək tələbə universitetimizə 

qəbul olunub. Bu, rekord 
rəqəmdir, amma gələcəkdə 
onların sayı daha da artmalı-
dır. Tələbələrin yarısı güzəştli 
şərtlərlə oxuyur. ADA-nın 
fəaliyyətinin mərkəzində tələbə 
dayanır. Tələbə bu dünyanı 
müəyyənləşdirən gələcəkdir. 
Təcrübə onu göstərir ki, şərəf 
andına inanan, riayət edən 
tələbə və müəllimlər bu univer-
sitetin gələcəyini düşünənlərdir 
və inanıram ki, siz də bu işdə 

bizə kömək edəcəksiniz”.
Rektor universitetə qəbul 

olunan yerli və xarici tələbələri, 
o cümlədən müəllimləri yeni 
dərs ili münasibətilə təbrik 
edib, müvəffəqiyyətlər arzula-
yıb.

Sonra ADA Universitetinin 
himni səsləndirilib.

Tədbir konsert proqramı ilə 
davam edib.

AZƏRTAC

Lilian Mori Paskie: AŞPA Azərbaycan ilə əlaqələrin 
dərinləşməsinə böyük əhəmiyyət verir

 � Sentyabrın 12-də Milli Məclisdə Avropa 
Şurası Parlament Assambleyasının (AŞPA) 
prezidenti xanım Lilian Mori Paskie ilə görüşlər 
keçirilib.

Milli Məclisin AŞPA-dakı 
nümayəndə heyətinin üzvləri 
ilə keçirilən görüşdə parlamen-
tin Beynəlxalq münasibətlər 
və parlamentlərarası əlaqələr 
komitəsinin sədri, AŞPA-da-
kı nümayəndə heyətimizin 
rəhbəri Səməd Seyidov qonağı 
salamlayaraq onunla qurumun 
tədbirlərində olan görüşləri 
məmnunluqla xatırladıb. Avro-
pa Şurasının 70 illiyi ərəfəsində 
Milli Məclisdə təşkil olunmuş bu 
görüşün əhəmiyyətli olduğunu 
söyləyib. O, Lilian Mori Paskie-
nin dünən Fransa–Azərbaycan 
Universitetində keçirilmiş 
konfransdakı çıxışı zamanı 
söylədiyi fikirlərin əlaqələrimizin 
genişləndirilməsinə və dialoqun 
yüksək səviyyədə olmasına 
dəlalət etdiyini bildirib. Qonağın 
səsləndirdiyi “biz yalnız qarşı-
lıqlı anlaşma, qarşılıqlı hörmət 
çərçivəsində əməkdaşlığımızı 
möhkəmləndirə bilərik” – fikrinə 
razılığını ifadə edib.

Bildirilib ki, Azərbaycan 
AŞPA ilə əlaqələrin inkişa-
fına böyük önəm verir. Milli 
Məclis bu qurumla qarşı-
lıqlı faydalı əməkdaşlığın 
dərinləşməsində maraqlıdır. 
Belə səfərlər və keçirilən 
görüşlər münasibətlərimizin 
inkişaf etdirilməsində böyük 
əhəmiyyət kəsb edir.  Qeyd 
olunub ki, AŞPA-da təmsil 
olunan nümayəndə heyətimizin 

üzvləri təşkilatın işində fəal işti-
rak ediblər. Deputatlarımız qu-
rumun bütün  tədbirlərinə qatı-
lır, qaldırılan məsələlər barədə 
öz mövqelərini bildirirlər.

Azərbaycanın ən ağrılı 
problemi olan Dağlıq Qa-
rabağ münaqişəsi barədə 
söhbət açan Səməd Seyidov 
problemin həlli istiqamətində 
AŞPA çərçivəsində atılan 
addımlardan danışıb. Komitə 
sədri diqqətə çatdırıb ki, məhz 
AŞPA-nın 2005-ci ildə qəbul 
etdiyi müvafiq qətnamədə 
Azərbaycan torpaqlarının 
işğal edilməsi faktı xüsusi 
olaraq vurğulanıb. Məhz AŞPA 
Azərbaycan və Ermənistan 
arasında dialoqun aparılması 
üçün xeyli səy göstərib.

AŞPA prezidenti xanım 
Lilian Mori Paskie ölkəmizə 
səfərindən və keçirdiyi 
görüşlərdən məmnunluğunu 
ifadə edib. Rəhbərlik etdiyi qu-
rumun Azərbaycanla əlaqələrin 
dərinləşməsinə böyük 
əhəmiyyət verdiyini bildirərək 
qeyd edib ki, biz AŞPA 
olaraq milli parlamentlərlə 
əməkdaşlıq şəraitində konk-
ret məsələlərin həllinə nail 
oluruq. Məhz dialoq yolu ilə 
həlli çətin olan məsələləri həll 
edirik. O, Azərbaycanın AŞPA-
dakı nümayəndə heyətinin 
fəaliyyətindən razı olduğunu 
bildirib.

Lilian Mori Paskie Avro-
pa Şurasının 70 illik yubileyi 
ərəfəsində keçirilən görüşlərin 
siyasi əhəmiyyət kəsb etdiyini 
nəzərə çatdırıb. O, “Mənim 
parlamentimdə zorakılığa qarşı 
yox!” çağırışının müəllifi olaraq 
milli parlamentləri bu aksiyaya 
qoşulmağa səsləyib. Qadın 
və uşaqlara qarşı zorakılıqla 
mübarizəyə həsr olunmuş 
İstanbul və Lanzarote kon-
vensiyalarının önəmi barədə 
danışıb.

Söhbət zamanı tərəfləri ma-
raqlandıran məsələlər ətrafında 
geniş fikir mübadiləsi aparılıb.

Görüşdə AŞPA-dakı 
nümayəndə heyətimizin 
üzvləri – komitə sədri Rafael 
Hüseynov, deputatlar Sevinc 
Fətəliyeva, Qənirə Paşaye-
va, Ülviyyə Ağayeva, Asim 
Mollazadə, Elşad Həsənov 
iştirak ediblər.

* * *
Həmin gün Milli Məclisin 

Ailə, qadın və uşaq məsələləri 
komitəsinin sədri Aqiyə Naxçı-
vanlı Avropa Şurası Parlament 
Assambleyasının prezidenti 
xanım Lilian Mori Paskie ilə 
görüşüb.

Komitə sədri görüşdən 
məmnunluğunu ifadə edib. 
Bildirilib ki,  Azərbaycan Avropa 
Şurası və onun Parlament 
Assambleyası ilə hərtərəfli 
əlaqələrin inkişafına böyük 
önəm verir. Ümid edirik ki, 
Sizin AŞPA-nın prezidenti 
kimi Azərbaycana səfəriniz, 
keçirdiyiniz görüşlər ölkəmizlə 
qurum arasında münasibətlərin 

daha da inkişaf etməsinə təkan 
verəcək. Ölkəmizdə  Avropa 
Şurası qarşısında götürdüyü-
müz öhdəlikləri yerinə yetirmək 
üçün lazım olan addımlar atılır.

Diqqətə çatdırılıb ki, 
Milli Məclisdə təmsil olunan 
125 deputatdan 21-i qadın-
dır. Parlamentdə müxtəlif 
sahələr üzrə komitələr 
fəaliyyət göstərir. Onlar-
dan biri də Ailə, qadın və 
uşaq məsələləri komitəsidir. 
Komitədə ailə münasibətlərinin 
tənzimlənməsi, qadın və uşaq 
hüquqlarının müdafiəsi, gender 
bərabərliyinin təmin edilməsi, 
məişət zorakılığının aradan 
qaldırılması ilə bağlı qanun 
layihələri hazırlanır. Hazırda bu 
məsələlərlə bağlı mükəmməl 
qanunvericilik bazası möv-
cuddur. Eyni zamanda, biz 
bu sahələrə həsr olunmuş 
beynəlxalq konvensiyalara 
da qoşuluruq. Ümumiyyətlə, 
ölkəmizdə ailə dəyərlərinə, 
qadın və uşaqların hüquqları-
nın qorunmasına xüsusi önəm 
verilir.

Aqiyə Naxçıvanlı Avropa 
Şurasının 2014-cü il avqustun 
1-də qüvvəyə minmiş qadın-
lara qarşı zorakılıq, məişət 
zorakılığı və bu halların aradan 
qaldırılmasına həsr olunmuş 
İstanbul Konvensiyası barədə 
söhbət açıb. Bildirilib ki, burada 
qadınlara qarşı zorakılıq insan 
haqlarının pozulması və ayrı-
seçkiliyin bir forması kimi tanı-
nır. İstanbul Konvensiyası bir 
çox baxımdan islahat xarakterli 
sənəddir.

AŞPA prezidenti xanım 
Lilian Mori Paskie gender 
bərabərliyinin təmin edilməsinin 
vacibliyi barədə danışıb. Qeyd 
edilib ki, bu məsələyə həyatın 
bütün sahələrində xüsusi 
diqqət yetirilməlidir. Bütün zo-
rakılıqların səbəbi bərabərliyin 
olmamasıdır. Qonaq zorakılıqla 
bağlı bir sıra statistik rəqəmlər 
səsləndirib. Qadın və kişilər 
arasında fərqin təhsil vasitəsilə 
aradan qaldırılmasının önəmli 
olduğunu deyib. İstanbul Kon-
vensiyası ilə əlaqədar diqqətə 
çatdırılıb ki, Avropanın 34 
ölkəsi artıq bu sənədə qoşulub. 
Avropa Şurasına və AŞPA-ya 

üzv ölkələrin bu konvensiya-
ya qoşulması üçün təşkilat 
öz tərəfindən hər cür yardım 
göstərməyə hazırdır.

Görüşdə deputat Dilarə 
Cəbrayılova iştirak edib.

* * *
Həmin gün Milli Məclisin İn-

tizam komissiyasının üzvləri də 
ölkəmizdə səfərdə olan AŞPA 
prezidenti xanım Lilian Mori 
Paskieni ilə görüşüblər.

İntizam komissiyasının 
sədri Ağacan Abıyev qona-
ğı salamlayaraq bu səfərin 
ikitərəfli münasibətlərin daha 
da inkişaf etməsinə təkan 
verəcəyinə inamını bildirib. O, 
rəhbərlik etdiyi komissiyanın 
fəaliyyəti barədə məlumat 
verərək, onun ayrı-ayrı struk-
turları ilə əməkdaşlığa böyük 
əhəmiyyət verdiklərini diqqətə 
çatdırıb.

Milli Məclisin Hüquq 
siyasəti və dövlət quruculuğu 
komitəsinin sədri Əli Hüseynli 
qanun yaradıcılığı, ölkəmizdə 
aparılan hüquqi islahatlar, 
korrupsiyaya qarşı mübarizə 
və digər məsələlərlə bağlı 
məlumat verib. Qeyd edib ki, 
biz gələcəkdə də AŞPA, o 
cümlədən bütün beynəlxalq 
təşkilatlarla əməkdaşlığın 
qenişləndirilməsində maraq-
lıyıq.  

AŞPA-nın prezidenti xanım 
Lilian Mori Paskie təmsil 
etdiyi qurumun ölkəmizlə 
əlaqələrindən danışıb və bu 
əlaqələrin daha da inkişaf 
etdirilməsinə böyük önəm 
verdiklərini söyləyib.

Bildirib ki, ikitərəfli 
münasibətlərin daha da 
möhkəmləsində  və həyatın 
müxtəlif sahələrində müsbət 
nəticələrin əldə olunmasında 
milli parlamentlər xüsusi rol 
oynayır. Parlament seçki-
li orqandır və orada təmsil 
olunan deputatlar öz sta-
tusu çərçivəsində fəaliyyət 
göstərməlidir. Görüşdə 
qarşılıqlı maraq doğuran digər 
məsələlər ətrafında da fikir 
mübadiləsi aparılıb.

Görüşdə deputat Xanlar 
Fətiyev iştirak edib.

AZƏRTAC

Prezident Administrasiyasının məsul işçiləri  
bölgələrdə vətəndaşların müraciətlərini dinləyiblər

 � Azərbaycan Respublikası Prezidenti 
Administrasiyasının məsul işçiləri şəhər və rayonlarda 
vətəndaşların qəbulu cədvəlinə uyğun olaraq, sentyabrın 12-də 
Quba, Cəlilabad, Qəbələ, Beyləqan və Cəbrayıl rayonlarının 
sakinləri ilə görüşüblər.

Prezident İlham Əliyevin tapşırığına 
əsasən keçirilən görüşlərdə sakinlərin 
qaldırdıqları məsələlər diqqətlə dinlənilib, 
bütün məsələlərin qanunvericiliyə uyğun 
həlli istiqamətində tapşırıqlar verilib. Bəzi 
müraciətlər yerindəcə həll edilib. Araşdırıl-
ma tələb edən müraciətlər nəzarətə götürü-
lüb və onların həlli istiqamətində aidiyyəti 
üzrə göstərişlər verilib. 

Görüşlərdə qeyd olunub ki, Prezident 
İlham Əliyevin regionların sosial-iqtisa-
di inkişafına göstərdiyi diqqət və qayğı 
nəticəsində respublikamızda müasir 
infrastruktur, istehsal və emal müəssisələri 
yaradılır, yeni iş yerləri açılır. İlk növbədə, 
əhalinin sosial rifah halının daha da yax-
şılaşdırılmasına yönəlmiş bu tədbirlər bir 
daha təsdiqləyir ki, dövlətimizin başçısı-

nın həyata keçirdiyi siyasətin mərkəzində 
Azərbaycan vətəndaşı dayanır. Son vaxtlar 
sosial-iqtisadi sahədə aparılan əsaslı islahat-
lar Prezident İlham Əliyevin əhalinin sosial 
vəziyyətinin yaxşılaşdırılması istiqamətində 
reallaşdırılan tədbirlərin davamıdır. 

Diqqətə çatdırılıb ki, Azərbaycanda so-
sial-iqtisadi sahədə inqilabi islahatlar həyata 
keçirilməkdədir. Bu islahatlar, ilk növbədə, 
əhalinin rifah halının yaxşılaşdırılmasına, 
vətəndaş məmnunluğuna yönəlib. Prezident 
İlham Əliyev hələ 2018-ci ilin sonlarında 
bəyan etmişdi ki, qarşıdakı dövrdə əhalinin 
sosial durumunun daha da yaxşılaşdırılması 
prioritet olacaq. Bu məqsədlə 2019-cu ilin 
əvvəlində dövlətimizin başçısı iki böyük 
sosial islahat paketini təsdiqlədi. Birinci 
paketdə 3 milyon vətəndaşın maaş, pensiya, 

sosial müavinətlərinin artırılmasına, mühüm 
sosial məsələlərin həllinə 1,6 milyard manat 
yönəldildi və icra olundu. İkinci paketin 
icrası ilə bağlı hazırlıq işləri də tamamlanıb 
və sentyabrın 1-dən minimum əməkhaqqı 
250 manata çatdırılıb, əlavə olaraq 400 min 
nəfərin maaşı 20-50 faiz artırılıb. Oktyabrın 
1-dən isə pensiyaların artımı 750 min nəfərə 
şamil olunacaq. Hər iki paketin ümumi 
məbləği cari il üçün 2,3 milyard manat, gələn 
il üçün isə daha 3 milyard manat təşkil edir. 
Bu iki sosial islahat paketi, ümumilikdə, 4,2 
milyon vətəndaşı əhatə edəcək. Minimum 
pensiya 72 faiz artırılıb. Beləliklə, ölkəmiz 
minimal pensiya üzrə alıcılıq qabiliyyətinə 
görə MDB-də birinci olacaq. Minimum 
əməkhaqqının 250 manata çatdırılmasından 
sonra Azərbaycan bu göstərici üzrə MDB-də 
ikinci sırada qərarlaşıb.

Bundan başqa, müavinətlərin və 
təqaüdlərin artırılması 300 min əlilliyi 
olan şəxsi, 500 min məcburi köçkünü, 100 
mindən çox tələbəni, ümumilikdə, 1,3 mil-
yon insanı əhatə edir. Ən əsası, bu addımlar 
aztəminatlı təbəqəni əhatə etməklə yanaşı, 

həmin kateqoriyaya aid olan insanların 
sosial durumunu əhəmiyyətli dərəcədə 
yaxşılaşdıracaq.

Azərbaycan Prezidentinin digər 
təşəbbüsü sosial sığorta sahəsində inqilabi 
irəliləyişi təmin edib. Belə ki, 2006-2018-
ci illərdə sığortaya hətta cüzi məbləğ 
ödəyənlərə belə 25 illik sığorta stajı 
hesablanıb. Bunun nəticəsində yanvarın 
1-dən heç bir bürokratik əngəl olmadan 13 
min nəfərə pensiya təyin olunub. İl ərzində 
pensiyaya çıxan vətəndaşların 80 faizi də 
bundan yararlana biləcək.

Keçirilən görüşlərdə, həmçinin məmur-
vətəndaş münasibətlərinin sağlam zəmində 
qurulmasının, insanlara layiqli xidmət 
göstərilməsinin, etik davranış qaydalarına 
əməl olunmasının vacibliyi vurğulanıb.

Sakinlər bölgələrdə vətəndaşların 
qəbulu və müraciətlərinə baxılması üçün 
yaradılan rahat və əlverişli şəraitdən 
razılıqlarını ifadə edib, göstərilən diqqət 
və qayğıya görə Prezident İlham Əliyevə 
minnətdarlıqlarını bildiriblər.

AZƏRTAC

“İnfrastruktur obyektlərinin və yaşayış 
binalarının layihələndirilməsi və tikintisi za-
manı əlilliyi olan şəxslərin tələbatının nəzərə 
alınmasına, istismarda olan infrastruktur 
obyektlərinin və yaşayış binalarının əlilliyi 
olan şəxslərin istifadəsi üçün ağlabatan 
uyğunlaşdırılmasına nəzarət Qaydası”nın 
təsdiq edilməsi haqqında

“Əlilliyi olan şəxslərin hüquqları haqqında” 
Azərbaycan Respublikası Qanununun icrası ilə 
bağlı tədbirlər və “Əlilliyi olan şəxslərin hüquqla-
rı haqqında” Azərbaycan Respublikasının 2018-
ci il 31 may tarixli 1153-VQ nömrəli Qanununun 
tətbiqi barədə” Azərbaycan Respublikası Pre-
zidentinin 2018-ci il 18 iyul tarixli 213 nömrəli 
Fərmanında dəyişiklik edilməsi haqqında” 
Azərbaycan Respublikası Prezidentinin 2018-
ci il 6 noyabr tarixli 326 nömrəli Fərmanının 
3.1.3-cü yarımbəndinin icrasını təmin etmək 

məqsədilə Azərbaycan Respublikasının Nazirlər 
Kabineti qərara alır:

1. “İnfrastruktur obyektlərinin və yaşayış 
binalarının layihələndirilməsi və tikintisi zamanı 
əlilliyi olan şəxslərin tələbatının nəzərə alınma-
sına, istismarda olan infrastruktur obyektlərinin 
və yaşayış binalarının əlilliyi olan şəxslərin 
istifadəsi üçün ağlabatan uyğunlaşdırılmasına 
nəzarət Qaydası” təsdiq edilsin (əlavə olunur).

2. Bu Qərarda dəyişikliklər Azərbaycan 
Respublikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra haki-miyyəti orqanlarının normativ hüquqi 
aktlarının hazırlanması və qəbul edil-məsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

 Novruz MƏMMƏDOV 
Azərbaycan Respublikasının Baş Naziri

Avropa Şurası ölkəmizdə aparılan məhkəmə-
hüquq islahatlarına böyük maraq göstərir

 � Sentyabrın 12-də ədliyyə naziri Fikrət Məmmədov Avropa Şurasının 
İnsan Hüquqları və Qanunun Aliliyi üzrə Baş Direktorluğunun rəhbəri Xristos 
Cakoumoulosun başçılıq etdiyi nümayəndə heyəti ilə görüşüb.

Ədliyyə Nazirliyinin mətbuat xidmətindən 
AZƏRTAC-a bildiriblər ki, görüşdə nazir 
Azərbaycanın keçdiyi böyük inkişaf yolundan, 
beynəlxalq təşkilatlarla, xüsusilə Avropa Şurası 
ilə sıx əməkdaşlıqdan danışıb, qurumun 70 
illiyi münasibətilə təbrikini ifadə edib. Nazir 
ölkəmizdə dövlətimizin başçısı İlham Əliyevin 
rəhbərliyi ilə həyata keçirilən məhkəmə-hüquq 
islahatları barədə məlumat verərək bu sahədə 
tədbirlərin Azərbaycan Prezidentinin 2019-cu 
il 3 aprel tarixli fərmanı ilə yeni mərhələdə 
davam etdirildiyini vurğulayıb.

Söhbət zamanı Avropa Şura-
sı ilə əməkdaşlıqda qanunvericiliyin 
təkmilləşdirilməsi, məhkəmə hakimiyyətinin 
müstəqil özünüidarə orqanlarının yaradılması, 
infrastrukturun müasirləşdirilməsi və elekt-
ron məhkəmənin tətbiqi, yeni ixtisaslaşmış 
kommersiya məhkəmələrinin yaradılması, 
hakimlərin Avropa Şurası tərəfindən örnək 
kimi dəyərləndirilən ən şəffaf seçimi və tədrisi, 
o cümlədən İnsan Hüquqları üzrə Avropa 
Məhkəməsinin presedentlərinin öyrənilməsi 
və həmin Məhkəməyə təlim səfərlərinin təşkili 
təqdir olunub.

Ölkəmizə səfərindən xoş təəssüratını 

bölüşən X.Cakoumoulos Avropa Şurasının 
Azərbaycanla hələ üzv olmamışdan əvvəl 
əməkdaşlıq münasibətlərinin qurulduğunu, 
bu əlaqələrin inkişafında Ədliyyə Nazirliyinin 
əsas tərəfdaşlardan olduğunu vurğulayıb. O, 
nazirliklə hüquqşünasların tədrisi, o cümlədən 
insan hüquqları üzrə təlimçilərin hazırlanması 
sahəsində birgə həyata keçirilən layihələrin 
çox yaxşı nəticələr verdiyini bildirib.

Tədbir zamanı Ermənistan–Azərbaycan, 
Dağlıq Qarabağ münaqişəsinin acı nəticələri, 
Ermənistanın davam edən işğalçılıq siyasəti 
qonağın diqqətinə çatdırılıb, Ermənistan 
rəhbərliyinin açıq-aşkar müharibəyə 
təhrik edən təxribatçı və aqressiv populist 
bəyanatlarının narahatlıq doğurduğu vurğula-
naraq, beynəlxalq ictimaiyyətin bu məsələyə 
ciddi reaksiya verməsinin zəruriliyi bildirilib.

Görüşdə, həmçinin qanunvericiliyin 
təkmilləşdirilməsi, hakimlərin və digər hü-
quqşünasların tədrisi, Avropa Məhkəməsinin 
qərarlarının icrası, vəkilliyin inkişafı, me-
diasiya, alternativ ekspertiza və özəl icra 
mexanizmlərinin tətbiqi və digər maraq doğu-
ran məsələlər ətrafında faydalı fikir mübadiləsi 
aparılıb.

Bakıda Ukraynanın Müstəqillik Günü 
münasibətilə rəsmi qəbul təşkil edilib

 � Sentyabrın 12-də Bakıda Ukraynanın dövlət müstəqilliyinin 28-ci 
ildönümü münasibətilə rəsmi qəbul təşkil edilib.

Ukraynanın Azərbaycandakı səfirliyi 
tərəfindən təşkil olunan rəsmi qəbulda əvvəlcə 
hər iki ölkənin dövlət himnləri səsləndirilib.

Sonra çıxış edən səfir Vladislav Kanevski 28 
il ərzində Ukraynanın keçdiyi inkişaf yolundan 
danışıb. O deyib ki, bu nailiyyətlər heç də asan 
başa gəlməyib. 

Diplomat bildirib ki, bu gün Azərbaycan və 
Ukrayna birgə çoxsaylı layihələr həyata keçirir. 

O, əməkdaşlığın gələcəkdə də 
uğurla davam edəcəyinə əminliyini 
ifadə edib. Səfir, həmçinin ölkəsinin 
suverenliyi və ərazi bütövlüyü ilə 
bağlı dəyişməz mövqeyinə görə 
Azərbaycan dövlətinə təşəkkür edib.

Rəsmi qəbulda çıxış edən 
Xarici İşlər nazirinin müavini Xələf 
Xələfov Azərbaycan hökuməti 
adından Ukrayna xalqını təbrik 
edib, sülh və əmin-amanlıq arzu-
layıb. Nazir müavini bildirib ki, iki 
ölkə arasında münasibətlər inki-
şaf edir. Azərbaycan və Ukrayna 
beynəlxalq təşkilatlar çərçivəsində 
sıx əməkdaşlıq edirlər. Ukrayna 
Azərbaycanın etibarlı iqtisadi 
tərəfdaşıdır. Bir çox sahələrdə ol-

duğu kimi, enerji sahəsində də sıx əlaqələr var. 
Ölkələrimiz arasında strateji tərəfdaşlıq qarşılıq-
lı səylər nəticəsində daha da möhkəmlənir.

Tədbirdə dövlət və hökumət rəsmiləri, 
Milli Məclisin deputatları, xarici ölkələrin 
Azərbaycandakı səfirləri, media nümayəndələri 
iştirak ediblər.

AZƏRTAC

Qeyd: Qərarlara edilmiş əlavələrin tam mətni ilə www.cabmin.gov.az və  
www.xalqqazeti.com saytlarında tanış ola bilərsiniz.


